
Nafarroako Alderdi Sozialista talde parlamentarioaren eledun Ainhoa Unzu Garate andreak, Legebiltzarreko Erregelamenduan ezartzen denaren babesean, honako mozio hau aurkezten du, Osoko Bilkuran eztabaidatzeko:
Eskatzen dugu Nafarroako Parlamentuko Landa Garapeneko eta Ingurumeneko Batzordean egin dadila mozio hau betetzeari buruzko jarraipena.
Zioen azalpena
Ongarrien kostuaren etengabeko hazkundea arazo handia ari da izaten Europako nekazaritza-sektorearentzat; bereziki, nekazari eta abeltzain espainiarrentzat, eta horrek eragin zuzena du ustiategien errentagarritasunean, landa-eremuaren lehiakortasunean eta elikadura-segurtasunean.
Duela gutxi, Europako Batzordeak ongarriei buruzko ekintza-plan bat aurkeztu du. Plan horrek aurrerapausoak jasotzen baditu ere autonomia estrategikoarekin eta jasangarritasunarekin loturiko gaietan, nabarmen hankamotz geratzen da finantzaketari eta nekazaritzaren sektorearen egungo egoerari erantzuteko berehalako neurriei dagokienez.
Nekazaritza, Arrantza eta Elikadurako ministro Luis Planasek berak zehaztasun handiagoa, planaren aplikaziorako egutegi argia eta zuzkidura ekonomiko nahikoa eskatu dizkio Europako Batzordeari, eta adierazi du Espainiako Gobernuak ongarrietarako laguntza zuzenak jada bideratu dituelarik, Europar Batasunaren proposamenak jasotzen duen finantzaketa nabarmen urria dela estatu kide guztientzat.
Europako nekazaritzak premiazko neurriak behar ditu, ahalbidetuko dutenak ongarriak neurrizko prezioetan eskuratzea, ekoizpen-galerak ekiditea eta nekazaritzako milaka ustiategiren bideragarritasun ekonomikoa babestea.
Horregatik guztiagatik, Nafarroako Alderdi Sozialista talde parlamentarioak honako mozio hau aurkezten du:
Nafarroako Parlamentuak Espainiako Gobernua premiatzen du jarrai dezan Europako Batzordearen eta Europar Batasuneko Kontseiluaren aurrean defendatzen funts berezi eta behar adina hornitu bat abian jartzea nekazari eta abeltzainak jasaten ari diren ongarrien gainkostua konpentsatzeko.

